
MINUTI
Il-Minuti tal-Laqgħa Nru. 32 tal-Ġimgħa, 25 ta' Frar, 2005 ġew konfermati.  

  THE CHAIRMAN (Onor. Jason Azzopardi):  Qabel ma ngħaddi għall-aġenda, xtaqt nintavola disa' riżoluzzjonijet adottati mill-Parlament Ewropew bejn l-10 u 27 ta' Jannar. Dawn huma:

Dokument 94 
Resolution on the Treaty establishing a Constitution for Europe [2004/2129 (INI), P6_TA-PROV (2005) 0004] adottata mill-Parlament Ewropew fit-12 ta’ Jannar, 2005;

Dokument 95

Resolution on the outcome of the Buenos Aires Conference on Climate Change [P6_TA-PROV (2005) 0005] adottata mill-Parlament Ewropew fit-13 ta’ Jannar 2005;

Dokument 96

Resolution on transatlantic relations [P6_TA-PROV (2005) 0007] adottata mill-Parlament Ewropew fit-13 ta’ Jannar, 2005;

Dokument 97

Resolution on debt relief for developing countries [P6_TA-PROV (2005) 0008] adottata mill-Parlament Ewropew fit-13 ta’ Jannar, 2005;

Dokument 98

Resolution on Iran [P6_TA-PROV (2005) 0011] adottata mill-Parlament Ewropew fit-13 ta’ Jannar, 2005;
Dokument 99

Stabilisation and Association Agreement EU/Croatia [COM (2004) 0370 - 14211/2004 - C6-0028/2005 - 2004/0119(AVC), P6_TA-PROV (2005) 0013] adottat mill-Parlament Ewropew fis-27 ta’ Jannar, 2005; 

Dokument 100
Stabilisation and Association Agreement EU/FYROM [COM (2004) 0354 - 9856/2004 - 14025/2004 - C6-0003/2005 - 2004/0115(AVC), P6_TA-PROV (2005) 0014] adottat mill-Parlament Ewropew fis-27 ta’ Jannar, 2005;

Dokument 101
Additional Protocol to EC-Chile Association Agreement [COM (2004) 0566 - C6-0022/2005 - 2004/0195(AVC), P6_TA-PROV (2005) 0015] adottat mill-Parlament Ewropew fis-27 ta’ Jannar, 2005 u

Dokument 102


The Holocaust, anti-Semitism and Racism [P6_TA-PROV (2005) 0018] adottat mill-Parlament Ewropew fis-27 ta’ Jannar, 2005.  

Issa punt li xtaqt inqajjem huwa dwar kif jitniżżel deputat meta ma jkunx preżenti għal-laqgħa tal-kumitat, jekk hux assenti jew skużat. Din hija xi ħaġa li se taffettwana lkoll kemm aħna. Meta deputat per eżempju l-Onor. Clyde Puli jkun qed jippresjedi s-Social Affairs Committee, hawnhekk jitniżżel bħala assenti fil-Minuti. Jekk il-Ministru ta' l-Affarijiet Barranin ikun imsiefer fuq xogħol governattiv jitniżżel bħala assenti u mhux skużat.  
Għalhekk, jekk qegħdin naqblu, nixtieq li meta membru jkun qed jaqdi d-doveri parlamentari tiegħu anki f'kumitat ieħor li jkun qed jiltaqa' fl-istess ħin, dan ma jkunx imniżżel bħala assenti imma bħala skużat.  Din il-ħaġa kien hemm min talabhieli u naħseb li hemm validita' fiha.  Jiġifieri jekk m'hemmx oġġezzjoni jew rimarki fil-kuntrarju nistgħu nipproċedu b'dan il-mod.  

L-Onor. Frederick Azzopardi.

  ONOR. FREDERICK AZZOPARDI:  Mr. Chairman, nissuġġerixxi li jekk ikun il-każ li membru jkun qed jippresjedi kumitat ieħor, ngħidu li jkun qed jippresjedi kumitat ieħor.   Jekk ikun imsiefer fuq xogħol parlamentari, ngħidu li qiegħed imsiefer fuq xogħol parlamentari, wara kollox bħalma jitniżżel fl-attendenza tal-Kamra.  

  THE CHAIRMAN: B’dan il-mod tkun qed toħloq preċedent u aħjar ngħidu skużat jew assenti.  Jiena nemmen li deputat li jkun qed jaqdi d-doveri parlamentari tiegħu f'kamra bieb ma' bieb magħna, jew ikun imsiefer fuq xogħol parlamentari, għandu jitniżżel bħala skużat.  Ċertament m'għandux jitniżżel bħala assenti għax allura tiġi tfisser li dan lanqas biss ikun resaq 'l hawn.

L-Onor. Vella.

  ONOR. GEORGE VELLA:  Mr. Chairman, naħseb li iktar milli noqogħdu niddiskutu jekk għandniex inniżżluh assenti jew skużat lil dak li jkun, aħjar naraw li jkun hemm programm suret in-nies, b’mod li ma jkunx hemm overlapping tal-laqgħat tal-kumitati.  

  THE CHAIRMAN:  Idealment iva.  

  ONOR. GEORGE VELLA:  Għandna numru ristrett ta' membri parlamentari u ma jagħmilx sens li nagħmlu kumitati fl-istess ħin meta nafu li l-istess membri jkunu f'kumitati differenti, biex imbagħad noqogħdu ngħidu għax skużat jew assenti. Għandna ngħidu li m'hemmx programming u nieqfu hemm, Mr. Chairman.  

  THE CHAIRMAN: Jekk m'hemmx iktar rimarki ngħaddu mill-ewwel għall-item li jmiss, cioe’ preżentazzjoni mill-Onor. David Agius wara laqgħa f'livell ta' kumitat ta' l-Assemblea Parlamentari Ewro-Mediterranja.  L-Onor. David Agius.


Preżentazzjoni mill-Onor. David Agius WARA laqgħa FUQ LIVELL TA' KUMITAT TA' l-ASSEMBLEA PARLAMENTARI EWRO-MEDITERRANJA

  ONOR. DAVID AGIUS: Mr. Chairman, jiena tlajt għal din il-laqgħa minflok l-Onor. Mario Galea, għalkemm nista' ngħid li kont attendejt flimkien ma' l-Onor. George Vella għal-laqgħa ta' Ateni tal-Assemblea Parlamentari ftit tax-xhur qabel għall-Meeting of the Committee on improving the quality of life, exhanges between civil societies and culture.
F’dan il-każ din il-laqgħa ġewwa Ruma kienet tittratta l-immigrazzjoni illegali, suġġett li minn dakinhar sal-lum kien hemm diversi żviluppi dwaru għalina l-Maltin. Għal din il-laqgħa attenda wkoll is-Sur Louis Grech, Membru tal-Parlament Ewropew Malti (MEP).  Naħseb li l-iktar punt importanti li xtaqt nirrapporta dwaru hawnhekk hu l-intervent ta' Franco Frattini, il-Viċi-President tal-Kummissjoni Ewropea li għandu x'jaqsam mal-problema ta' l-immigrazzjoni illegali. 
Wara li Frattini ta idea ġenerali ta' dak li kien qed jiġri, għamiltlu mistoqsija partikulari u għedtlu hekk:  “What is the Commission doing to help the EU Member States, in particular small and vulnerable States like Malta, to deal effectively with the growing problem of irregular immigration into Europe?”. Hawnhekk il-Kummissarju kien ċar u deċiz fejn qal li din trid tkun strateġija ta' l-Unjoni Ewropea, b'shared responsibility għal dak li għandu x'jaqsam ma' l-immigrazzjoni illegali. 

Frattini tkellem ukoll dwar l-aġenzija Ewropea li se tieħu ħsieb il-borders ta' l-Unjoni Ewropea u qal li hu jifhem il-problema ta' pajjiżi żgħar bħal Malta. L-impressjoni li ħadna aħna li konna preżenti hi li Frattini jaf sew il-problema ta' Malta.  Fil-fatt, wara li spiċċat il-laqgħa, anke għaddejtlu kopja tal-policy document "Irregular Immigrants, Refugees and their  Integration" u hu qalli ċar u tond li se jitkellem ma' l-Onor. Tonio Borg dwar din il-problema.  Nafu li dan ix-xahar hekk ġara u nista' ngħid li min-naħa ta' pajjiżna tajna kontribut.  Naturalment kien hemm diversi pajjiżi oħrajn li taw il-kontribut tagħhom, Sur President. 
Jiena mhux se noqgħod insemmi lil kulħadd, imma fost oħrajn tkellmu rappreżentanti mill-Awstrija, ir-Rumanija, il-Ġordan, l-Olanda, l-Alġerija, l-Estonja u l-Ungerija.  Naħseb li t-tema prinċipali kienet li din il-problema għandha tkun kwestjoni ta' shared responsibility u anke cost-sharing exercise bejn kulħadd fl-Unjoni Ewropea. Jiena naħseb li dak il-messaġġ wasal u wasal ċar u tond.  

Irrid ngħid ukoll li ħadt pjaċir bil-kummenti li għadda r-rappreżentant ta' Ċipru, li qal li jifhem il-pożizzjoni ta' Malta għax għalkemm mhux gravi daqsna, anke huma bħala gżira għandhom din il-problema. Anke l-istess Franco Frattini qal li bħala Taljan jaf li l-Italja għandha din il-problema wkoll u naħseb li f'dan il-qasam il-Kummissarju Ewropew kapaċi jifhem sew din il-problema li għandna fil-Mediterran tal-immigranti irregolari, ir-refuġjati u anki l-integrazzjoni tagħhom.  

Punt żgħir ieħor li xtaqt inwassal huwa li l-Unjoni Ewropea qed taħdem mhux biss biex tgħin pajjiżi bħal Malta, once li l-immigranti irregolari jkunu waslu s’hawnhekk, imma anke fil-pajjiżi ta’ oriġini ta’ l-istess immigranti trid tagħmel proġetti speċifiċi biex wieħed  jgħinhom lil dawn in-nies. Intqal li matul din is-sena jrid isir focus fuq diversi postijiet fejn għandhom isiru dawn it-tip ta' proġetti, naturalment mill-fondi ta’ l-Unjoni Ewropea. Naħseb li dan huwa l-ġist ta' dak li ġara f'Ruma bejn l-31 ta' Jannar u l-1 ta' Frar, Sur President.  

  THE CHAIRMAN: Grazzi.  L-Onor. George Vella.

ONOR. GEORGE VELLA: Mr. Chairman, naħseb li meta nkunu f’fora bħal dawn irridu nieħdu l-okkażjoni biex meta narawhom ġejjin b'dan il-ħafna lip service ta' x'iridu jagħmlu fl-Afrika, inkunu ċari magħhom u ngħidulhom li l-Barcelona process se jagħlaq għaxar snin. X'sar f’dan iż-żmien kollu?  
Jiddispjaċini ngħid li m’aħniex qed inkunu blunt magħhom dawn in-nies meta nisimgħuhom jgħidu li se jagħmlu programmi, proġetti u li lil dawn il-povri se jżommuhom f'pajjiżhom għax se jiżviluppaw u se jindustrijalizzaw. Fil-verita’ kollha x’sar f'għaxar snin?   Xejn!  Jekk jgħiduli li fl-aħħar għaxar snin tefgħu l-attenzjoni tagħhom fuq l-Ewropa Ċentrali u l-Ewropa tal-Lvant ngħidilhom kollox sew, granted, pero fl-għaxar snin li ġejjin x'se tagħmlu? Għandkom proġetti? Il-Barcelona process ma kienx sempliċiment proċess politiku għax miegħu suppost li hemm a programme of action u dan il-programm ta' azzjoni ma twettaqx.   
Fejn jidħlu flus ivvotati għall-Mediterran, għat-titjib fir-relazzjonijiet bejn in-naħa ta' fuq u n-naħa t'isfel, smajna b’allegazzjonijiet li xi flus ġew sparpaljati.  Anke smajna b’mismanagement u ssemmew  xi nies u anke ċerti kummissarji, liema allegazzjonijiet imbagħad ma ġewx ippruvati. Imma ejja nammettu li on the ground ma sar assolutament xejn għax żvilupp industrijali, transfer ta' teknoloġija u titjib f’dik li hija edukazzjoni ma kienx hemm.  Kemm se ndumu npaċpċu u ngħidu li rridu naraw fejn se nallokawhom u nagħmlulhom il-kampijiet fejn inżommuhom!  
L-Ewropa titkellem fuq free market u free trade area għall-Mediterran.  Din ma tiswa xejn għax jekk kemm-il darba se jiġri hekk, kulma se jkollok huwa li se tissaħħaħlek ir-relazzjoni vertikali bejn il-pajjiżi ta' l-Ewropa u l-pajjiżi ta' l-Afrika ta' Fuq, li kollha se jibdew jesportaw l-istess prodotti lejn l-Ewropa. Il-kummerċ bejn il-pajjiżi ta' l-Afrika ta' Fuq, jiġifieri l-horizontal trade bejniethom ma jiżviluppax b’dan il-mod, jekk kemm-il darba aħna ma nitkellmux li l-Ewropa trid toħroġ bi programm ċar dwar x'se tagħmel fil-pajjiżi differenti.  
S'issa għandna l-association agreements u nitkellmu fuq neighbourhood policy, imma ma rridux nitkellmu fuqhom sempliċement qisna qed nitkellmu fuq textbook policies.   Jiena ma rridx nipponta subgħajja, pero’ qed isir bħalma jsir minn student fl-ewwel sena ta’ l-universita' li jikkopja paragrafu minn x'imkien biex jaqrah u jistudjah. Jiddispjaċini imma jkolli ngħid li m'hemmx commitment u dan ma jien qed ngħidu bl-ebda animu.  Le ma nħossx li hemm commitment u meta nkunu f'dawn il-fora, irridu nitkellmu ċar u tond dwar dan u ngħidulhom li rridu li jkun hemm dan il-committment. 
Irridu naraw li jkun hemm commitment għal raġunijiet egoistiċi, għax aħna qegħdin inbatu biha din l-istorja, u mela le, anke għal raġunijiet altruwisti għax wara li ilna nisfruttawhom għal dawn is-snin kollha bħala kolonji, ikun xieraq li lil dawn in-nies nagħtuhom xi ħaġa lura.  

ONOR. DAVID AGIUS: Ovvjament f'dawn il-ftit minuti li tkellimt ma stajtx niġbor dak kollu li qal il-Kummissarju Franco Frattini, apparti li fil-ġranet li ġejjin għandna nirċievu r-rapport ta' x'intqal.  Pero' dan il-punt li semma l-Onor. Vella ssemma wkoll, għax Frattini qal li m’huwiex sodisfatt b’dak li ġara sal-lum rigward il-Barcelona process. Din qalha ċara u tonda. 
Jiena ma nistax nidħol fid-dettall għax kieku neħdilkom ħafna ħin, imma wara li smajt lil Frattini  jitkellem u rajt li huwa qed jirrikonoxxi l-problema, dak il-ħin ridt niddeċiedi  fejn se nitfa' l-attenzjoni tiegħi.  Se nitfa' l-attenzjoni fuq pajjiżna, jew se nitfa' l-attenzjoni fuq x'għandu jsir f'dawn il-pajjiżi? Dak il-ħin id-deċiżjoni tiegħi kienet li nagħmel id-domanda li rreferejt għaliha aktar kmieni. Iva, forsi kont xi ftit egoist u  ġbidt lejn pajjiżna, Mr. Chairman. 

Irrid ngħid ukoll li ssemmiet il-green paper, il-libro verde li tkellem fuqu Frattini. Dan hemm public debate għaddej fuqu. Issemmiet anke l-migration policy. Ovvjament kien hemm iktar milli għedt jien, pero' dak li qal l-Onor. Vella huwa kondiviż minn Frattini u llum, l-14 ta' Marzu qegħdin l-Eġittu u kellhom jibqgħu għaddejjin b'din id-diskussjoni, fejn suppost li hemm ukoll rappreżentanti tagħna għal din il-laqgħa.  

  THE CHAIRMAN: Grazzi.  L-Onor. Joe Abela.

ONOR. JOE ABELA:  Mr. Chairman, biex inkompli ma' dak li qed jgħid l-Onor. George Vella, jingħad ħafna li l-Unjoni Ewropea trid tagħti għajnuna finanzjarja lil dawn il-pajjiżi. Li ma jingħadx hu li l-Unjoni Ewropea ssegwi linja politika fejn tagħti għajnuna diretta lill-bdiewa tagħha, b’mod tali li pajjiżi Afrikani qatt ma jistgħu jikkompetu.  Dan il-punt ftit jissemma, imma l-verita’ hi li l-politika agrarja ta' l-Unjoni Ewropea lanqas biss tħalli lill-bdiewa ta' pajjiżi tat-tielet dinja li qed jiżviluppaw, jikkompetu fis-swieq internazzjonali.

Bħalissa għaddej id-debate immexxi 'l quddiem mill-Ingilterra li l-Afrika għandha bżonn ta’ Marshall plan, xi ħaġa simili għal dak li qala' lill-Ewropa mill-gwaj li kienet fih wara t-tieni gwerra dinjija, biex setgħet tkompli bl-iżvilupp tagħha. Dak l-argument huwa validu ħafna u ta' min ikompli fuqu, imma apparti minn hekk, ejja niftehmu li dawk il-pajjiżi li l-ekonomija tagħhom tibbaża ħafna fuq l-agrikoltura, dawn anke jekk jipproduċu l-aqwa prodott, qatt m’huma se jkunu f’pożizzjoni li jikkompetu mal-prodott Ewropew proprju minħabba li l-istess Unjoni Ewropea tissussidja lill-bdiewa tagħha.  X'inhi tagħmel l-Unjoni Ewropea biex fil-prattika jkun hemm spirtu ta' solidarjeta' li spiss nisimgħu fuqu?  
Pajjiżna, per eżempju, għandu influss kbir ta' immigranti illegali. F’dan il-każ pajjiżna m'għandux jingħata xi forma ta' għajnuna prattika mill-Unjoni biex ikun jista' jiddilja mal-problema u jkun jista' jittratta lil dawn in-nies ta' bnedmin li huma?

  THE CHAIRMAN: Grazzi. Nistgħu ngħaddu għall-item li jmiss, cioe’ preżentazzjoni minn delegazzjoni parlamentari tal-Commonwealth Parliamentary Association (CPA) li fi Frar għamlet żjara fl-Ingilterra.  

Nistieden lill-Onor. Joe Falzon.


Preżentazzjoni mINN MEMBRI TA' delegazzjoni parlamentari FUQ żjara 
FL-Ingilterra 

  ONOR. JOE FALZON:  Mr. Chairman, nixtieq nirrapporta dwar iż-żjara li għamilna fl-Ingilterra bħala mistednin tal-UK branch tas-CPA. Id-delegazzjoni kienet tikkonsisti mill-Onor. Chris Agius, l-Onor. Joe Abela, l-Onor. Joe Cassar u jiena bħala l-head of delegation.

Nixtieq nibda billi ngħid li kienet żjara impenjattiva ħafna, fis-sens li kellna serjé ta' laqgħat li minnhom nista' ngħid li tgħallimna ħafna.  Din il-mawra servietna mhux biss biex niffamiljarizzaw ruħna mal-prattiċi u l-proċeduri parlamentari f'Westminster, imma tatna ħafna insight ta' dak li jiġri fil-parlament tagħhom.  Nistgħu ngħidu li bħala mudell, il-parlament tagħna u l-parlament tagħhom huma simili ħafna, għalkemm is-sistema tagħhom hija fuq skala ħafna ikbar u hija rfinuta ħafna aktar.  

Irrid ngħid ukoll li din inzertat żjara fi żmien interessanti ħafna għax dan kulħadd jaf li fl-Ingilterra qegħdin lejliet l-elezzjonijiet.  Id-data li qed tissemma' hija l-5 ta' Mejju u allura aħna stajna nassistu għal debate eċċitanti u entużjażmanti. Kellna l-opportunita' li nassistu wkoll għall-question time tal-prim ministru Tony Blair, li allura kien jiffoka fuq il-kampanja elettorali li għalkemm għadha ma bdietx uffiċjalment, jidher li diġa’ hija fully geared.  
Fl-Ingilterra bħalissa għandek żewġ affarijiet li jiddominaw din il-kampanja elettorali, l-ewwel issue hija dik ta' full employment. Hija meravilja li tisma' li pajjiż bħall-Ingilterra għandhom full employment, pero' mbagħad hemm kwestjoni taħraq ħafna, li hija l-kwestjoni tal-gwerra ta' l-Iraq kif ha taffetwa l-elezzjonijiet. 

Irrid ngħid ukoll li kellna laqgħa mas-Segretarju Ġenerali tal-Commonwealth,  li qed iħares b'ottimiżmu kbir lejn il-laqgħa tal-Commonwealth Heads of Government Meeting (CHOGM) li Malta se tospita f’Novembru. Din kienet sessjoni informattiva ħafna għalina bħala membri parlamentari kif ukoll għal dan il-Parlament kollu għax stajna naraw kif jaħdmu l-kumitati ta’ skrutinju, b’information systems u IT network ta’ servizz kbir għall-Membri Parlamentari (MPs).  

Irrid ngħid ukoll li punt li ġie diskuss  huwa l-aċċess għall-informazzjoni li l-MPs għandhom, informazzjoni aċċessibbli li tiġi pprovduta in very quick time.  Tista’ titlob informazzjoni fuq liema suġġett trid u jkollok lista ta' debates li kien hemm fuq dak is-suġġett partikolari fuq medda ta' żmien. Tista’ tintalab informazzjoni wkoll anke fuq bażi ta' constituencies, jiġifieri hemm information network tajba ħafna li se jispjega fuqha fid-dettal il-kollega tiegħi.  
Kellna wkoll laqgħa ma' uffiċjali tal-Malta High Commission. Hawnhekk forsi tajjeb ngħid li għandek kważi 25,000 Malti jgħixu f'Londra u 25,000 oħra li jgħixu fl-outskirts ta' Londra, jiġifieri b'kollox għandek 50,000 Malti. Ngħid għalija bqajt impressjonat b'dan in-numru hekk għoli għax sinċerament ma kontx naf li kien hemm daqshekk Maltin jgħixu Londra. 
Ftit qabel irreferejt għall-question time tal-prim ministru Ingliż fil-House of Commons.  Dan kien iffokat ukoll fuq l-issue tas-security fl-Ingilterra. Min forsi ra l-EuroNews ta' dik il-ġimgħa jew il-BBC wkoll, jista’ jixhed li l-issue tas-security hija one of the hot topics fl-Ingilterra.  Kellna ċans ukoll u assistejna għal-laqgħa tal-Public Accounts Committee (PAC).  Bħalma għedt qabel, hija sistema li tixbaħ ħafna lil tagħna, pero' hija sistema fejn l-informazzjoni tidher li hija inbuilt b’mod li huwa faċli ħafna li dak li jkun imur preparat għal dawn il-mistoqsijiet - kważi kważi anke tkun taf x'risposta se tingħata - u s-supplementary questions li jkunu se jsiru.   

Semmejt qabel ukoll - u forsi din hi l-ħaġa li tispikka minn din iż-żjara li kellna - il-laqgħa mas-segretarju ġenerali tal-Commonwealth, l-Onor. Don McKinnon.  Kif għedt, he is looking forward ħafna għal-laqgħa taċ-CHOGM li se tinżamm Malta u talabna wkoll biex bħala Parlament Malti, nissuġġerixxu xi topics for discussion għal din il-laqgħa tal-Commonwealth. Fost is-suġġetti li semma kien hemm it-trade, l-IT, governance, small states in the Commonwealth u semma wkoll il-fatt li bħalissa hemm tliet EU Member States  rappreżentati fil-Commonwealth. Min-naħa tagħna semmejna kif qed taffettwa lil pajjiżna l-problema ta' l-immigrazzjoni rregolari.  

Kellna wkoll laqgħa li tirrigwarda s-set-up li hemm fl-industry and parliament trust secretariat, fejn membri parlamentari għandhom aċċess u network tajjeb ma' nies li huma prominenti ħafna fl-industrija. Dawn jagħmlu sessions ta' exchange of information dwar ir-requirements ta' dawn l-industrjalisti, dwar kif jistgħu jgħinu huma fil-parlament, kif il-parlament jista' jgħinhom u dwar kif dawn jistgħu jgħinu fil-ħidma tal-gvern biex jifhmu iktar lil xulxin. F’dan is-segretarjat ikun hemm a common understanding u allura wieħed jistenna li hemmhekk tiżdied ħafna l-koperazzjoni bejn in-nies li qegħdin fl-industrija u n-nies li hemm fil-parlament, sabiex eventwalment jiġu indirizzati dawk l-issues li dawn l-industrijalisti jixtiequ jaraw indirizzati.  

Nista' ngħid ukoll li hemm training sessions għall-membri parlamentari u naħseb li din ħadmet tajjeb ħafna fiż-żminijiet li ilhom imexxuha għax hemm information exchange mhux biss fl-Ingilterra imma anke f'diversi pajjiżi differenti u allura hemm network coverage tajjeb ħafna. Nirringrazzjak.  

  THE CHAIRMAN. Grazzi. L-Onor. Joe Abela.

  ONOR. JOE ABELA: Mr. Chairman, din iż-żjara servietna biex inkunu nafu x'tip ta' back-up għandhom l-MPs fil-House of Commons. Mhux se nitkellem fuq back-up staff u ħwejjeġ bħal dawn, għax bħala pajjiż sinjur tifhimha li jkollhom dawn ir-riżorsi.  
Per eżempju, qalulna li qabel ma tgħaddi leġislazzjoni, il-membri parlamentari jingħataw debate pack li jkun available fuq l-internet, li jkollu speċi ta' summary ta' x'ikun intqal fil-gazzetti u l-mistoqsijiet parlamentari li jkunu saru fuq dak is-suġġett. Din tkun ġabra biex dak li jkun ikollu bażi ħalli jkun hemm diskussjoni fuqu. 
Apparti minn hekk, stajna ninnotaw ukoll li l-membri parlamentari għandhom l-opportunita' - xi ħaġa li sfortunatament aħna hawnhekk ilna nitkellmu fuqha u tista’ ssir – u għandhom l-ispazju fejn jistgħu jitkellmu flimkien mingħajr xkiel.  Tara membri parlamentari konservattivi u membri parlamentari laburisti jitħaddtu flimkien għax għandhom il-privatezza. Ovvjament ikun hemm ukoll il-membri ta' l-istaff tagħhom u kulħadd ikun identifikat. Hawnhekk qisu ma teżistix din il-ħaġa u naħseb li hemm bżonn li aħna bħala membri parlamentari jkollna post fejn inkunu nistgħu niltaqgħu flimkien u naqsmu ċerti ideat, mhux bilfors fil-Kamra. 

Apparti minn hekk, impressjonatni l-effettivita' tal-kumitati. Per eżempju, fil-każ tal-Public Accounts Committee (PAC) llum waslu fi stat li lis-civil servants jagħtuhom taħriġ biex jippreparawhom għal meta jkunu se jidhru quddiem il-PAC.  Il-kumitat per se għandu back-up staff miegħu biex ikun jista' jgħin.  Mhux hekk biss, għax imbagħad ir-research office isibulek l-informazzjoni  b’mod kważi istantanju. Din mhux qed ngħidha biex innaqqas mill-mertu ta' l-istaff tal-parlament tagħna għax naf li jagħmlu l-impossibbli, imma naħseb li għandu jkollna struttura biex forsi xi darba l-livell tad-dibattitu jogħla. 

Barra minn hekk, ftit huma l-membri parlamentari li huma part-timers. Il-parti l-kbira huma membri parlamentari full-time għax il-parlament jeħdilhom ħafna mill-ħin tal-ġurnata.

  THE CHAIRMAN: Grazzi. L-Onor. Chris Agius.

  ONOR. CHRIS AGIUS:  Naħseb li sħabi taw stampa ċara, Mr. Chairman.  Il-laqgħat li kellna kienu kollha interessanti. Ħafna minnhom kienu ma' membri parlamentari, pero' l-aħħar laqgħa kienet ma' kummissjoni li hija non-profit organisation, li sservi bħala bridge bejn id-deputati u n-nies fl-industrija kif ukoll il-ħaddiema, sabiex kulħadd jifhem id-doveri kif ukoll ir-responsabbiltajiet ta’ kull naħa.  
Deputati jmorru fuq il-postijiet tax-xogħol sabiex jaraw ċertu xogħol kif isir, kif ukoll ħaddiema ta' l-id imorru fil-parlament iqattgħu ġranet sħaħ u jaraw kif jaħdem il-parlament.  Naħseb li din hija ħaġa interessanti ħafna, għax minn banda jkollok deputati li ma jafux x'jiġri fuq il-postijiet tax-xogħol u mill-banda l-oħra jkollok il-maġġoranza tan-nies li ma jafux x'inhi l-ħidma tal-parlamentari.  Jiena jidhirli li għal Malta din tkun ħaġa utli ħafna għax sfortunatament il-public perception  hija li d-deputati qegħdin għalxejn, jiġu biex iqattgħu xi ftit minuti fil-parlament u daqshekk. (Interruzzjonijiet) 
Iva, hija NGO b’numru ta’ impjegati magħha, mingħalija hemm madwar 40 jew 45 ruħ u hija ffinanzjata min-nies tan-negozju. Dan huwa an ongoing process, fis-sens li anke n-nies tal-parlament jieħdu diploma, per eżempju, fil-carpentry jew construction u jqattgħu ġranet hemm  jaraw xi tfisser li tkun taħdem fil-qasam tal-kostruzzjoni.  Din it-tip ta’ esperjenza għandha tiftħilna għajnejna hawn Malta u nemmen li tista’ tiswina ta’ ġid.  
  ONOR. JOE FALZON:  Mr. Chairman, nista' nippreżentalek erba' dokumenti li naħseb għandhom ikunu ta' għajnuna kbira. Dawn huma: 

The European Scrutiny System in the House of Commons
The Committee System of the House of Commons
Guide for Select Committee Members
Debate Pack
An Introductory Note for Visitors by the Clerk of the Public Accounts Committee.
  THE CHAIRMAN: Grazzi mill-qalb u prosit sinċerament.  Naħseb li din hija informazzjoni tajba ħafna għal dan il-Parlament. 

Ngħaddu issa għall-item li jmiss,  it-3rd  summit ta’ Kapi ta’ Statijiet tal-Kunsill ta’ l-Ewropa li se jsir il-Polonja f’Mejju li ġej.  

L-Onor. Jeffrey Pullicino Orlando. 


Third Summit 
tal-Kunsill ta' l-Ewropa 
WARSAW 2005
  ONOR. JEFFREY PULLICINO ORLANDO:  Mr. Chairman, nirringrazzjak talli qed tagħtini l-opportunita’ li nindirizza lill-Kumitat dwar it-3rd summit tal-Kunsill ta’ l-Ewropa. Fil-fatt wara rakkmandazzjoni li ħarġet mill-Assemblea Parlamentari tal-Kunsill ta’ l-Ewropa, qegħdin inkunu mħeġġa mis-Sur René van der Linden li bħala parlamenti nazzjonali nagħtu prominenza lil dan it-3rd   summit u, jekk hu possibbli, forsi naraw kif nagħmlu biex dan id-debate jiġi mwassal lill-media lokali.

Kif forsi diġa’ tafu, it-3rd summit tal-laqgħa tal-Ministri tal-Kunsill ta’ l-Ewropa se ssir f'Varsavja bejn is-16 u s-17 ta’ Mejju, 2005 u dan wara invit mill-Gvern Pollakk biex issir hemm. Id-data tal-laqgħa tas-summit hija sinifikanti għaliex din se tkun qed tikkoinċidi simbolikament mas-60 anniversarju minn tmiem it-tieni gwerra dinjija u l-15-il anniversarju minn mindu bdiet it-trasformazzjoni demokratika tal-pajjiżi li dak iż-żmien kienu wara l-purtiera tal-ħadid.   
Ta’ min jgħid li s’issa l-objectives kemm tal-1st summit - dan kien tlaqqa’ fi Vjenna fl-1993 - kif ukoll tas-2nd summit -  kien tlaqqa’ fi Strasbourg fl-1997 - intlaħqu.  Fil-fatt l-objettiv tal-1st summit - u se nikkwota bl-Ingliż – kien:
“Bringing together on an equal footing and in permanent structures, all European countries meeting the requirements of democracy, the rule of law and respect for human rights.”

It-tieni summit bħala mira kellu:

"The strengthening of democratic stability in the Member States and the setting-up of mechanisms for monitoring procedures of compliance with membership obligations and commitments undertaken upon accession.”

Ta’ min iżid jgħid li din hija kważi kważi r-raison d’etre tal-Kunsill ta’ l-Ewropa.  Nafu kemm il-Kunsill jesiġi li jkun hemm rispett lejn id-drittijiet fundamentali tal-bniedem fost il-pajjiżi membri u għalhekk, bħala parti minn din ir-rakkmandazzjoni, kien hemm il-feeling min-naħa ta’ l-Assemblea Parlamentari li r-riżultat ta' dawn iż-żewġ summits kien pożittiv ħafna.   Issa l-mira tat-3rd summit hi li kemm jista’ jkun ir-relevanza tal-Kunsill ta’ l-Ewropa tiġi aċċentwata fil-kontinent Ewropew, bil-Kunsill ta’ l-Ewropa jingħata mandat ċar. 
Ħafna drabi, anke meta wieħed jitkellem mal-membri tal-media, li suppost ikunu informati aħjar, hemm din il-perception li l-Kunsill ta’ l-Ewropa huwa xi ħaġa simili għall-Unjoni Ewropea. Ħadd ma japprezza l-fatt li s-sabiħ tal-Kunsill ta’ l-Ewropa huwa li dan jinkorpora pajjiżi mill-kontinent Ewropew li fil-fatt m’humiex membri ta’ l-Unjoni Ewropea.  Importanti wkoll li kemm jista’ ikun, il-Kunsill ta' l-Ewropa ikompli jingħata r-relevanza li jistħoqqlu.

Parti mir-rakkmandazzjonijiet li twasslu lill-Assemblea Parlamentari tqajmu wara diskussjonijiet li ħadu fit-tul minn diversi kumitati tal-Kunsill ta’ l-Ewropa, fosthom the Committee  on Legal Affairs and Human Rights, the Committee on Economic Affairs and Development, il-Kumitat tal-Kultura and the Committee on Equal Opportunities for Men and Women.  Bħala mira partikolari hemm li kemm jista’ ikun inkomplu niddefendu l-valuri tipikament Ewropej.  Għax qed inħossu li hemm theddida għal dawn il-valuri, partikolarment mit-terroriżmu u aħna kemm jista’ ikun irridu naraw kif nagħmlu biex nikkumbattu dawn il-forom ta’ theddid.  
Importanti ħafna wkoll li kemm jista’ ikun ma jkun hemm l-ebda forma ta' diviżjoni bejn the old and new Member States, partikolarment dawk il-Member States li ddaħħlu f'dawn l-aħħar snin, bl-ispezzettar ta’ l-ex-Jugoslavja u anke bix-xoljiment ta’ l-Unjoni Sovjetika (USSR).  Għandu jkun hemm l-istess standards applikabbli kemm għall-old kif ukoll għan-new Member States. Mhux biss in-new Member States għandu jkollhom il-vantaġġi kollha ta’ l-old Member States imma, ladarba issa huma parti mill-Kunsill ta’ l-Ewropa, għandhom jimxu fuq l-istess standards u jittrattaw lill-popli tagħhom bl-istess mod u manjiera li jiġu ttrattati popli oħra f’pajjiżi li forsi jitqiesu bħala iktar żviluppati.

Fil-fatt min-naħa ta’ l-Assemblea Parlamentari hemm rakkmandazzjoni li għandha tiġi sfruttata l-pożizzjoni unika tal-Kunsill ta’ l-Ewropa u kemm jista’ ikun jiġi msaħħaħ il-kuntatt bejn l-Unjoni Ewropea u l-Kunsill ta’ l-Ewropa. Dan biex l-Unjoni Ewropea jkollha dak il-kuntatt mal-pajjiżi li m’humiex imsieħba fl-Unjoni.  

Kien hemm rakkmandazzjoni oħra biex ir-rapport li hemm bejn il-Kunsill ta’ l-Ewropa u l-Organisation for Security and Co-operation in Europe (OSCE) jkompli jiġi msaħħaħ biex mhux biss ikun hemm koperazzjoni u koordinazzjoni, imma anke biex kemm jista’ jkun ma jkunx hemm overlapping.    

Kien hemm rakkmandazzjoni oħra li l-Kunsill ta’ l-Ewropa għandu jitqies mill-Assemblea Parlamentari bħala organizzazzjoni li tista’ taqa’ taħt Kapitlu VIII tal-United Nations (UN) Charter, bħala specialist regional organisation. Hemm ukoll rakkmandazzjoni li l-istandards eċċellenti f’dak li jirrigwarda l-promozzjoni u l-protezzjoni tad-drittijiet umani, partikolarment għal dak li huwa l-European Court of Human Rights, għandna nkomplu nsaħħuhom u nirrinforzawhom.
Hemm ukoll ċerti prinċipji li l-Assemblea Parlamentari qed tirrakkmanda li kemm jista’ ikun għandna niffukaw fuqhom. Dawn partikolarment huma l-prinċipju tal-freedom of association, id-diċentralizazzjoni  tal-poter u anke li nkomplu nsaħħu l-gvernijiet lokali.  

Min-naħa ta' l-Assemblea Parlamentari tal-Kunsill ta’ l-Ewropa dejjem jagħmlu aċċenn ukoll - u nafu li anke aħna għandna ċerta diffikulta’ bħala pajjiż - bin-numru limitat ta’ membri parlamentari li għandna – li kemm jista’ jkun ikun hemm parteċipazzjoni ugwali bejn l-irġiel u n-nisa f’dak li huwa decision-making. 
L-Assemblea Parlamentari qed tirrikkmanda li kemm jista’ ikun għandna niffukaw ukoll fuq li jkun hemm freedom of expression u li l-media tinżamm indipendenti u anke tingħata l-inkarigu li tkun responsabbli.  Għandna niffukaw ukoll fuq sistema koerenti ta’ edukazzjoni ċivika u li jkun hemm sistema ta’ checks and balances, partikolarment permezz ta’ qrati indipendenti.

Hemm rakkmandazzjoni oħra li l-Assemblea Parlamentari dejjem għamlet aċċenn għaliha li kull Member State - u naħseb li din hija relevanti ħafna għal pajjiżna u naf li tkellimt fuqha wkoll illejla inti, Mr. Chairman - għandu jiġġieled kull forma ta’ razziżmu, xenophobia u diskriminazzjoni abbażi ta’ kulur, reliġjon jew sess.   

Kien hemm aċċenn ukoll għall-importanza li għandha tingħata biex bħala membri tal-Kunsill ta’ l-Ewropa, niġġieldu kontra kull forma ta’ vjolenza, partikolarment dik domestika, u anke li jkun hemm ġlieda kontinwa kontra t-traffikar ta’ persuni.  Once again dan huwa punt li huwa relevanti ħafna għal pajjiżna għax nafu wkoll li dawn l-aħħar jiem kellna aħbarijiet li jinvolvu lil pajjiżna f’dan it-traffikar moqżież.

Għal darb’ oħra qed isir aċċenn min-naħa ta’ l-Assemblea Parlamentari għall-importanza li jkun hemm żvilupp sostenibbli fil-pajjiżi membri tal-Kunsill ta’ l-Ewropa, partikolarment fejn jidħlu policies li jirrigwardaw the environment and regional development, li kemm jista’ ikun għandhom jiġu integrati. 

Qabel nagħlaq xtaqt ngħid li l-Assemblea Parlamentari tħoss li huwa importanti li min-naħa tas-summit, tittieħed deċiżjoni fil-prinċipju li jinżamm a European summit jew fl-2006 jew fl-2007, bl-involviment ta’ kull European and Euro-Atlantic organisation u dan biex kemm jista' ikun l-Ewropa tiġi converted f’area waħda f’dak li għandu x’jaqsam ma’ social welfare u prosperita’ ekonomika, u kemm jista’ ikun is-sigurta’ inġenerali fl-Ewropa tiġi improved u l-opportunitajiet li qegħdin igawdu ċ-ċittadini Ewropej - u jkomplu jgawdu, jekk Alla jrid - jiġu trażmessi anke lill-bqija ta’ l-umanita’. 
Dan il-European summit għandu jsir anke biex kemm jista’ jkun ikun hemm l-għaqda fost il-pajjiżi ta’ l-Ewropa u jkun hemm concerted effort biex ngħinu biex jiġu solvuti problemi madwar id-dinja anke f’postijiet ’l bogħod mill-Ewropa. 

Huwa rrakkomandat ukoll li jinħatar a committee of wise men biex l-importanza għar-relevanza tal-Kunsill ta’ l-Ewropa tkompli tiġi aċċentwata fuq skala internazzjonali u anke biex ikun hemm koordinament bejn il-Kunsill ta’ l-Ewropa u organizzazzjonijiet oħra Ewropej u jkunu komplimentari għal xulxin u mhux itellfu wieħed lill-ieħor.

Rakkmandazzjoni oħra relevanti ħafna għal pajjiżna hi biex ikun hemm koperazzjoni bejn il-pajjiżi kollha ta’ l-Ewropa u r-reġjuni l-oħra tad-dinja, imma partikolarment koperazzjoni bejn pajjiżi Ewropej, pajjiżi tas-Southern Mediterranean u l-Asja ċentrali. Ovvjament nafu li hemm ċerti problemi. U ssemmiet il-problema ta’ l-immigrazzjoni illegali li qed tolqot anke lil pajjiżna. Huwa diffiċli ħafna biex issolvi din il-problema jekk ma jkunx hemm din it-tip ta’ koperazzjoni. 

Ma nixtieqx nieħu iktar ħin u nirringrazzjakom  tal-ħin li tajtuni.

  THE CHAIRMAN: Grazzi ħafna.  L-Onor. Brincat, li jifforma parti mill-istess delegazzjoni, jixtieq ukoll jagħmel intervent. 

  ONOR. LEO BRINCAT: Nixtieq inżid xi ħaġa żgħira ma’ l-introduzzjoni eżawrenti li għamel il-kollega tagħna.   

Fil-laqgħa tal-Kumitat ta’ l-Affarijiet Politiċi li attendejt dan l-aħħar f’Varsavja, saħqu ħafna dwar ir-rakkmandazzjonijiet tat-3rd summit u partikolarment dwar il-ħtieġa li jkun imwaqqaf an independent body min-naħa tal-Kunsill ta’ l-Ewropa li jevalwa l-istat tad-demokrazija fl-Istati Membri.  
Ir-raġuni prinċipali hi li bħalissa qed jiffukaw wisq fuq il-pajjiżi l-ġodda li ddaħħlu - dawn għadhom qed jibnu l-istituzzjonijiet tagħhom u d-demokraziji f'pajjiżhom - u mhux qed jagħtu kas tan-nuqqasijiet u l-ksur tad-drittijiet tal-bniedem li forsi jeżistu f'pajjiżi li ilhom stabiliti bħala membri tal-Kunsill ta’ l-Ewropa.  
Allura kien hemm rakkmandazzjoni li jitwaqqaf an independent body li perjodikament joħroġ rapporti - bħalma jagħmlu Freedom House ta' l-iState Department Amerikan - fejn jagħmlu stocktaking tal-pajjiżi membri kollha u fih jiġu proposti miżuri korrettivi biex jittieħdu mill-istati konċernati. Naħseb li din hija xi ħaġa li se tkun topical ħafna fis-summit innifsu.  

Saret enfasi wkoll dwar l-istedina li qed issir lill-Unjoni Ewropea to accede għall-konvenzjonijiet tal-Kunsill ta' l-Ewropa u anke ġie enfasizzat il-fatt li hemm diversi konvenzjonjiet li għadhom ma ġewx ratifikati min-naħa tal-parlamenti nazzjonali.  Anke Malta trid issib rimedju għal din is-sitwazzjoni, Mr. Chairman.
Mhux qed ngħid li din tapplika għal Malta biss, imma Malta hija fost il-pajjiżi li huma konċernati u fil-fatt fir-rakkmandazzjoni tagħhom qed jisħqu dwar il-fatt li mhux biss għandu jkun hemm din it-tip ta' ratifika ta' konvenzjonijiet li ilhom pendenti, imma qed jissuġġerixxu li l-kapijiet ta' stat jintrabtu b'deadlines speċifiċi biex tkun tista' ssir din it-tip ta' ratifika.  

Marbut mas-Summit li semma l-Onor. Jeffrey Pullicino Orlando, qed jiġi ssuġġerit li titwaqqaf a European Migration Agency, fejn is-suġġett tal-migration diġa qed jiġi diskuss fil-fond f'kumitat speċjalizzat tal-Kunsill ta' l-Ewropa. Għalkemm fil-prattika l-Assemblea Parlamentari dejjem kienet il-breeding ground ta' ħafna leġislazzjoni fi Stati Membri, imma qed jingħad li dan ir-role issa għandu jiġi saħansitra rinforzat aktar.  
Fl-aħħarnett, billi s-social cohesion tissemma ħafna f'din ir-riżoluzzjoni marbuta mas-summit, qed jiġi ssuġġerit ukoll li fuq livell intergovernattiv, il-Kunsill ta' l-Ewropa għandu jwaqqaf think tank ħalli jkun jista' jagħmel suġġerimenti prattiċi bħala response team, b'mod partikolari għall-issue tal-globalisation. Għax kulħadd jitkellem fuq il-globalisation, kulħadd isemmi l-vantaġġi u l-iżvantaġġi, imma dwar kif l-Istati Membri għandhom jirrispondu għaliha b'mod proattiv ftit li xejn qed isir b’mod konkret. 
Fil-fatt hemm proposta konkreta li se tersaq quddiem il-Kapijiet ta' Stat biex proprju jkun hemm dan it-tip ta' think tank,   u nikkwota:
"..... to devise responses to such contemporary challenges as globalisation".  

Dan bażikament hu dak li kelli x'inżid għax naħseb li l-Onor. Jeffrey Pullicino Orlando kien eżawrenti ħafna fl-overview li ta.  Grazzi.

  THE CHAIRMAN:  Grazzi.  Aktar rimarki?  L-Onor. George Vella.

  ONOR. GEORGE VELLA: Mr. Chairman, meta jitkellmu fuq koperazzjoni ma' Euro-Atlantic organisations, għal liema organizzazzjonijiet ikunu qegħdin jirriferu?  

  ONOR. JEFFREY PULLICINO ORLANDO: Partikolarment l-OSCE. 

  ONOR. GEORGE VELLA:  Nispera li mhux in-North Atlantic Treaty Organization (NATO). Dan qed ngħidu għar-raġuni li l-forza morali li dejjem imbuttat lill-Council of Europe hi li din tiddiskuti kollox taħt il-kappa tax-xemx barra affarijiet militari jew ta’ difiża, ħlief soft security issues.  Hard security issues m'humiex fuq l-aġenda tal-Council of Europe u qatt ma tkellmu fuqhom, Mr. Chairman. 
Naħseb li jekk ikun hemm min qed jimbotta biex il-Council of Europe jibda jiġi influwenzat minn assoċjazzjonijiet Ewro-Atlantiċi li għandhom xejra militari jew ta' hard security, se jkun hemm il-problemi.  Il-Council of Europe hija l-ante-chamber ta' l-Unjoni Ewropea u ma seta' qatt ikun hemm Unjoni Ewropea kieku ma kienx hemm il-Council of Europe.  Din hija storja.  Huma n-nies tal-Council of Europe li lill-pajjiżi li għadhom ħerġin mill-kommuniżmu ġegħluhom jibdew japprezzaw u jimplimentaw valuri demokratiċi u ħafna drabi jippreparaw lill- pajjiżi li llum saru membri ta' l-Unjoni Ewropea b'dan il-proċess.  Dan kien għax dejjem żammew 'il bogħod milli jiddiskutu affarijiet militari. 
Kull meta l-Council of Europe tkellmet fuq il-kwistjoni tal-Middle East u kwestjonijiet tal-Palestinjani, din qatt ma tkellmet mil-lat ta' forzi, ta' militar jew ta' stazzjonament ta' truppi Iżraeliti, imma dejjem tkellmet fuq il-prinċipji. Jekk kemm-il darba dan il-prinċipju kellu jitwarrab, hemmhekk jingħata a very bad name lill-Council of Europe.  

  ONOR. LEO BRINCAT:  Naħseb li l-Onor. Vella laqat il-musmar fuq rasu għax meta kont Warsaw, tawna xi ħjiel imma ma tawniex dettalji.  
Ngħid il-verita' dak il-ħin ma tantx stajt insegwi għax qalulna hekk kif kienet se tispiċċa l-laqgħa u l-laqgħa li kienu qed isemmu kienet se tikkoinċidi maż-żjara li se jkollna fiċ-Ċina.  Imma li kien qed jipproponi l-External Relations sub-committee – dan huwa sotto-kumitat tal-Political Affairs Committee - hu li jieħdu sehem f'round-table meeting flimkien ma' rappreżentanti tan-NATO ġewwa St. Petersburg.  
Ngħid il-verita’ m’għamiltx kummenti fuqha s'issa għax għadni ma rċevejtx l-aġenda, biss naħseb li ladarba nirċeviha din se tkun tirrikjedi xi forma ta' response.  Ovvjament nikkonsulta fuqha mal-head of delegation, imma ħassejtu jistona daqsxejn il-fatt li se jkun hemm din it-tip ta' round-table ma' organizzazzjoni militari li sal-lum dejjem ġiet evitata, għallinqas kemm ili nsegwi l-Council of Europe.    

  ONOR. JEFFREY PULLICINO ORLANDO:  Din hija news għalija. Qed nieħu pjaċir li qed tiġbidli l-attenzjoni.
  ONOR. LEO BRINCAT: Għidtlek dan b'mod informali għax għad m'għandix documentation.  

  ONOR. JEFFREY PULLICINO ORLANDO:  Li jissemma regolarment huwa li jkun hemm koperazzjoni u l-bżonn li ma jkunx hemm overlapping bejn ix-xogħol ta’ l-OSCE u x-xogħol tal-Kunsill ta' l-Ewropa u jien naqbel perfettament.  Issa waħda mill-miri prinċipali ta' dan is-summit se tkun li l-valuri u l-istandards li laħqu l-pajjiżi membri tal-Kunsill ta' l-Ewropa, ma jiġux mhedda mit-terroriżmu u f’dan is-sens il-kuntatti li forsi jridu jsiru bejn pajjiżi membri. 
Wieħed irid jaċċetta l-fatt li għalkemm s'issa l-attivita' terrorisitika hija inkwetanti, imma forsi dan m’huwiex fuq skala daqshekk kbira. Iktar ma tiżdied din l-attivita' - u hemm possibbilta' kbira li din tiżdied fil-futur qarib - iktar hemm iċ-ċans li jkollok Member States li anke jissospendu ċerti drittijiet fundamentali umani bl-iskuża tat-terroriżmu. Din rajniha mhux biss f'pajjiżi li dejjem inqisuhom bħala mhux daqstant żviluppati, imma dan l-aħħar rajniha anke fl-Ingilterra. Għalhekk naħseb li jrid ikun hemm din il-forma ta' koperazzjoni. 

Naqbel u ningħaqad mas-sentimenti kemm ta' l-Onor. George Vella kif ukoll ta' l-Onor. Leo Brincat li l-Kunsill ta' l-Ewropa qatt m'għandu jingħata xejra ta' xi organizzazzjoni li tinkorraġixxi xi forma ta' alleanza militari, imma għadha tara kif tagħmel biex ikun hemm koperazzjoni bejn l-Istati Membri. Dan forsi jagħmlu anke permezz ta' sharing ta' ċerti forom ta' informazzjoni biex kemm jista' jkun nikkumbattu t-terroriżmu bl-iktar mod effettiv.  
Huwa diffiċli ħafna li tikkumbatti t-terroriżmu u nafu li kien hemm pajjiżi li għal snin twal ippruvaw jikkumbattu t-terroriżmu anke b'azzjonijiet militari. Jiena wieħed minn dawk li nħoss li kultant meta tattakka t-terroriżmu b'azzjoni militari iktar tkun qed iżżidu.  Ċertament f’dak li qal l-Onor. Vella naqbel miegħu 100%, Mr. Chairman.  

Il-fatt li qed tissemma l-possibilita' li jkun hemm laqgħat bejn il-Kunsill ta' l-Ewropa u n-NATO huwa news għalija u qatt ma smajt li kien se jkun hemm dawn il-forom ta' laqgħat. Imma li jkun hemm aktar ko-ordinament bejn pajjiżi membri ta' l-OSCE u l-Kunsill ta' l-Ewropa, ma naħsibx li hija xi ħaġa ħażina.  

  ONOR. GEORGE VELLA: Ejja nagħmluha ċara li jien qed nitkellem mhux għax NATO, imma meta għedtli OSCE kważi rrispondejtni. Għaliex in-NATO hija l-arm purament militari, filwaqt li l-OSCE hija responsabbli għas-sigurta' u l-koperazzjoni ta' l-Ewropa.  L-OSCe tista' tikkwalifika taħt Chapter VIII  taċ-Charter bħala regional organisation tal-United Nations.  Jiġifieri jekk kemm-il darba jkun hemm bżonn azzjoni, is-security council tista' tagħti mandat lill-OSCe, bħala regional organisation biex din taġixxi. Issa jekk tagħżilx li tuża n-NATO jew le, bħalma kien hemm qabel il-Western European Union (WEU) li llum spiċċat, dik affari tagħha.  
Li qed ngħid hu li jkun żball kbir jekk kemm-il darba l-Kunsill ta' l-Ewropa  jiċċappas, ippermettuli l-kelma, b'dawn l-affarijiet. Dan il-Kunsill dejjem issaħħaħ u kiber u ġibed lejh pajjiżi għax qatt ma ddiskuta la l-militar u lanqas id-difiża.  It-terroriżmu ma kienx diskuss illum l-ewwel darba, jiġifieri tmorrux żbaljati, pero' issa sploda.  
Fil-passat anke kien hemm ħafna rapporti tal-Kunsill ta' l-Ewropa fuq it-terroriżmu u kien hemm ħafna rapporti wkoll fuq, per eżempju, sabotaġġi fil-pajjiżi. Dan juri li dejjem kien hemm il-ħsieb li kien hemm il-bżonn li wieħed jistaqsi dwar kif se jilqa' għal dawn l-affarijiet, pero' kif qed tgħid inti u kif qed naqblu aħna, dejjem ħarisna lejn il-problema iktar mil-lat ta' miżuri li jridu jittieħdu tas-soft security issues.  
Ovvjament, il-kwestjonijiet l-oħra jaqgħu fi ħdan il-membri li huma fil-Kunsill ta' l-Ewropa pero' huma membri wkoll tan-NATO, imma din jagħmluha barra mill-forum tal-Kunsill ta' l-Ewropa. Jiena naħseb li għandna nkunu ebsin fuq din  il-ħaġa. Għallinqas I feel very strongly about it.  Għadni niftakarni nisma' lis-Sinj. Catherine Lalumière meta konna niltaqgħu fil-Kumitat ta' l-Affarijiet Barranin fil-Parlament Ewropew and  she underlined this point. 
Il-Kunsill ta' l-Ewropa għandu ċerta identita' u matul dawn is-snin kollha has proved  its worth. Il-Kunsill ta’ l-Ewropa qatt ma ċċappas u għalhekk huwa rispettat.  Saħansitra ħa passi kontra min fi ħdanu ma wasalx għal dak li kellu jagħmel u anke tefgħuhom ‘il barra minn ġo ħdanhom.  Jawgura ħażin li issa l-Kunsill ta' l-Ewropa jibda jitkellem fuq sigurta' u fuq armamenti.  

  ONOR. JEFFREY PULLICINO ORLANDO:  Naqbel mija fil-mija.  
  ONOR. LEO BRINCAT:  Bdejna nitkellmu fuq ir-riżoluzzjoni li għaddiet mill-Assemblea Parlamentari u fid-dokument innifsu.  L-ewwel bdew jitkellmu fuq il-bżonn ta’ konvenzjoni fuq is-suġġett tat-terroriżmu - u għamilt riferenza għal dan  fid-dibattitu hawnhekk -  imbagħad qed jgħidu  u se nikkwota bl-Ingliż:   

"....the need to clearly define the Council of Europe's position in the european architecture and the procedures governing its co-operation with the EU, the OSCe, NATO, the UN and its subsidiary bodies and sub-regional mechanisms....."  

Imbagħad iktar tard qed jirreferu għall-ħtieġa li fis-snin 2006 jew 2007 għandu jsir summit biex jinvolvi all the european and euro-atlantic organisations.  Jiġifieri naħseb li għandna nkunu daqsxejn watchful fuq din il-biċċa xogħol. 
We do not need to jump the gun, imma biss meta jkollna the necessary documentation ta' xi inizjattivi għandna nitkellmu bejnietna. S’issa dejjem kellna a common front u sal-lum qatt ma kellna divided stands, imbagħad we take it from there.  

  ONOR. JEFFREY PULLICINO ORLANDO:  Naqbel mija fil-mija li l-Kunsill ta' l-Ewropa qatt m'għandu b'xi mod jew ieħor jiċċappas b'xi azzjoni militari jew b'xi involviment imqar  indirett ta' azzjoni militari.  

  ONOR. LEO BRINCAT: Jien kif fhimtha din il-konferenza aktarx qed jorganizzawha r-Russi f'St. Petersburg. 
Bħalissa l-Kunsill ta' l-Ewropa għandu issue delikata mar-Russja u l-Kunsill kellu pressure qawwi mill-Kumitat Legali u dak Politiku biex jorganizzaw roundtable meeting dwar iċ-Ċeċnja għax kien hemm diversi riżoluzzjonijiet.  Ix-xewqa oriġinali kienet li r-roundtable dwar iċ-Ċeċnja ssir ġewwa r-Russja stess, biss ġara - bħal tat-tiġijiet din - li ma setgħux jaqblu bejniethom lil min se jistiednu. 
Ir-Russi riedu jistiednu delegates "x" u l-Council of Europe xtaqu jistiednu delegates "y". Imbagħad il-qiegħa saħnet iżjed meta qalu li din il-konferenza se jorganizzawa fir-Russja stess anke jekk ir-Russi joġġezzjonaw li jkun hemm ċerti delegati preżenti. Fil-fatt, as an anti-climax, għalkemm suppost kienet se ssir roundatable fuq iċ-Ċeċnja ġewwa r-Russja li kienet se tkun xi ħaġa kważi history making, issa f'daqqa waħda għamlu clamp down u ddeċidew li se jorganizzawha as a one day roundtable ġewwa Strasbourg stess. 
Fil-frattemp qamet l-issue ta' din il-konferenza ta' St. Petersburg li semmejt jien, imma din qamet as an afterthought fejn kulħadd kien qiegħed diġa jippakkja biex jitlaq, għax kienet qed tagħlaq il-laqgħa.  Ms. Abela għadha kif għaddietli the latest documentation u m'hemm lanqas ebda riferenza għaliha. Imma naħseb li l-aħjar ħaġa hija li nibqgħu with our options open u kif ikollna xi documentation, nikkonsultaw lil xulxin and we take it from there.  

  THE CHAIRMAN:  Grazzi ħafna Onor. Pullicino Orlando u Onor. Brincat għal dik il-preżentazzjoni.  Nistgħu naġġornaw.  

Fit-8.40 p.m. il-Kumitat aġġorna għal data li kellha tiġi komunikata aktar tard.

